
MEWN PERTHYNAS AG YMCHWILIAD COVID-19  

MODIWL 8: PLANT A PHOBL IFANC 

 

CYFLWYNIADAU AGORIADOL  

AR RAN LLYWODRAETH CYMRU 

Cyflwyniad a throsolwg  

1. Mae gan Lywodraeth Cymru ymrwymiad ers tro i osod plant a phobl ifanc wrth wraidd y 

penderfyniadau a wneir ganddi. Yn 2004, aeth Llywodraeth Cymru ati i fabwysiadu Confensiwn y 

Cenhedloedd Unedig ar Hawliau'r Plentyn yn ffurfiol fel y sail ar gyfer llunio polisïau mewn 

perthynas â phlant a phobl ifanc. Yn 2012, Cymru oedd y wlad gyntaf yn y DU i gynnwys Confensiwn 

y Cenhedloedd Unedig ar Hawliau'r Plentyn mewn cyfraith ddomestig. Cyflawnwyd hyn drwy Fesur 

Hawliau Plant a Phobl Ifanc (Cymru) 2011, a roddodd ddyletswydd ar Weinidogion Cymru i ystyried 

hawliau plant yn eu holl weithredoedd a'u holl benderfyniadau.  

2. Gwnaeth Llywodraeth Cymru ymdrechion diwyd drwy gydol y pandemig i ystyried sut y byddai 

gwahanol fesurau yn effeithio ar blant. Cau ysgolion oedd un o ganlyniadau mwyaf anodd y 

pandemig, ac roedd Gweinidogion yn benderfynol o ailagor ysgolion fel mater o flaenoriaeth. 

Oherwydd natur ddigynsail y bygythiad i iechyd y cyhoedd yn ystod misoedd cyntaf y pandemig, y 

penderfyniadau cyflym y bu'n rhaid eu gwneud a'r amgylchiadau lle roedd ysgolion ar gau i'r rhan 

fwyaf o blant, ni chafodd asesiadau ffurfiol o'r effaith ar blant eu paratoi yn ystod y camau cynnar. 

Roedd yr absenoldeb hwnnw yn adlewyrchu gofynion cynnar y pandemig: roedd Gweinidogion yn 

gwbl ymrwymedig ar bob adeg i hawliau a buddiannau plant (y rhoddwyd pwys sylweddol arnynt 

ym mhob agwedd ar y penderfyniadau a wnaed). Mae Llywodraeth Cymru yn derbyn mai un o'r 

gwersi a ddysgwyd o'r pandemig yw bod yn rhaid cynnwys hawliau plant a phobl ifanc fel rhan 

annatod o unrhyw waith cynllunio ar gyfer pandemig yn y dyfodol.  

 

3. Mae Llywodraeth Cymru o'r farn bod y ffaith bod plant a phobl ifanc wedi bod wrth wraidd 

prosesau gwneud penderfyniadau ers 2004 (a hynny o safbwynt cyfreithiol ers 2012) yn golygu 

bod hawliau plant a phobl ifanc wedi cael eu hystyried i bob pwrpas yn ei hymateb i'r feirws. Wrth 

i'r pandemig barhau, cafodd hawliau plant a phobl ifanc eu hystyried yn benodol wrth wneud 

penderfyniadau mewn ffyrdd ffurfiol ac arweiniodd hynny at amrywiaeth o fesurau lliniaru.  

4. Gwnaeth Llywodraeth Cymru y penderfyniad anodd iawn i weithredu cyfnod atal byr o bythefnos 

ym mis Hydref 2020 – y penderfyniad priodol yn y pen draw, yn ein barn ni. Roedd hyn ar adeg pan 

oedd cyfraddau heintio COVID-19 yn codi'n gyflym iawn yn y gymuned. Fodd bynnag, cyn gwneud 

y penderfyniad hwn, aeth Llywodraeth Cymru ati i ystyried y dystiolaeth a oedd yn dod i'r amlwg 

o'r effaith ar blant a phobl ifanc: argymhellodd Llywodraeth Cymru y dylai ysgolion cynradd ac 

ysgolion arbennig aros ar agor ac y dylai ysgolion uwchradd ailagor i Flynyddoedd 7 ac 8 ar ôl y 

gwyliau hanner tymor. 1 Ym mis Ionawr 2021, roedd Cymru yn wynebu argyfwng iechyd y cyhoedd 

acíwt arall lle roedd risg y byddai'r GIG yn cael ei lethu. Bu'n rhaid gwneud y penderfyniad i gadw 

ysgolion ar gau i'r rhan fwyaf o ddisgyblion eto, er gwaethaf y dystiolaeth a oedd wedi bod yn dod 

i'r amlwg o'r effeithiau andwyol ar blant a phobl ifanc. 2 

5. Mae Llywodraeth Cymru yn croesawu ymdrechion yr Ymchwiliad i graffu ar y penderfyniadau hyn. 

Mae Llywodraeth Cymru wedi darparu naw datganiad gan dystion ar gyfer y modiwl hwn. Mae'r 

datganiadau gan dystion yn cynnwys dros 700 o dudalennau o dystiolaeth fanwl. Datgelwyd mwy 

na 1700 o arddangosion hefyd yn y modiwl hwn. Mae hyn yn ategu tystiolaeth sylweddol gan 

dystion a datgeliadau ar faterion sy'n berthnasol i'r modiwl hwn yn ystod modiwlau cynharach, yn 

arbennig modiwlau 2B a 3. Mae parodrwydd Llywodraeth Cymru i ymgysylltu â'r Ymchwiliad yn 

adlewyrchu awydd i ddeall beth y gellid bod wedi'i wneud yn well ac yn wahanol yn ystod y 

pandemig i liniaru effaith ddinistriol y feirws ar blant a phobl ifanc. O ystyried yr effaith ddwys a 

pharhaus a gafodd y pandemig ar blant a phobl ifanc, yn enwedig y rhai difreintiedig ac agored i 

niwed, mae'n briodol gofyn cwestiynau am y penderfyniadau a wnaed ac ystyried y posibilrwydd 

y gellid bod wedi cymryd camau llai eithafol.  

6. Mae'r pandemig wedi cael effaith andwyol ar blant a anwyd yn ystod y pandemig a'r bobl ifanc 

hynny a oedd yn y coleg neu'r brifysgol yn ystod y pandemig. Mae'r effeithiau hynny yn parhau 

wrth i fabanod a gafodd eu geni yn ystod COVID-19 ddechrau eu hail flwyddyn o addysg orfodol ac 

wrth i'r rhai hynny a oedd mewn addysg bellach ac addysg uwch ar adeg y pandemig ddechrau 

gweithio.  

 
1Gweler INQ000048882, INQ000281897 
2 INQ000350149 

7. Cyhoeddwyd y ddogfen Effaith yr Amddiffyniadau COVID-19 yng Nghymru ym mis Tachwedd 2023. 

3 Nododd y canlynol: (i) Cafodd amddiffyniadau COVID-19 effaith negyddol ar iechyd meddwl a 

llesiant poblogaeth Cymru; (ii) Cynyddodd amddiffyniadau hunanynysu COVID-19 lefelau 

absenoldeb disgyblion mewn ysgolion a chawsant effaith anghymesur ar ddisgyblion a oedd yn 

gymwys i gael prydau ysgol am ddim a (iii) Cynyddodd amddiffyniadau COVID-19 

anghydraddoldebau addysgol.  

8. Mae arbenigwyr yr Ymchwiliad ei hun wedi cadarnhau bod y pandemig wedi cael effaith andwyol 

anghymesur (o ran cyrhaeddiad addysgol ac ar iechyd meddwl) ar y plant a'r bobl ifanc mwyaf 

difreintiedig. 4 

9. Mae'n edifar iawn gennym mai'r plant a'r bobl ifanc fwyaf difreintiedig ac agored i niwed a wnaeth 

ddioddef effeithiau andwyol anghymesur ac mae Llywodraeth Cymru wedi bod yn ymrwymedig i 

barhau i gefnogi'r rhai hynny yr effeithiwyd arnynt wrth symud ymlaen i'r dyfodol, ac mae'n 

parhau'n ymrwymedig i wneud hynny. Mae Llywodraeth Cymru yn croesawu archwiliad manwl a 

chynhwysfawr yr Ymchwiliad o effaith y pandemig ar blant a phobl ifanc. Mae'n ymrwymedig i 

gydweithredu mewn ffordd agored a llawn â'r Ymchwiliad ac yn edrych ymlaen at glywed gan yr 

arbenigwyr a'r cyfranogwyr craidd eraill yn ystod y gwrandawiadau ac at roi argymhellion yr 

Ymchwiliad ar waith er budd plant a phobl ifanc yng Nghymru.  

Pwyntiau cyffredinol  

10. Mae'r datganiadau gan dystion a'r arddangosion a gyflwynwyd gan Lywodraeth Cymru yn darparu 

gwybodaeth fanwl am y broses o wneud penderfyniadau, am yr effeithiau ar blant a phobl ifanc, 

am y camau a gymerwyd yn ystod y pandemig, yn dilyn y pandemig a'r gwersi a ddysgwyd. Gan 

gamu'n ôl o'r manylion, mae Llywodraeth Cymru yn gwneud y cyflwyniadau cyffredinol canlynol:  

a. Dangosodd plant a phobl ifanc, eu rhieni a'u gofalwyr, y proffesiwn addysgu (arweinwyr, 

athrawon a staff cymorth a staff gweinyddol) a gweithwyr proffesiynol eraill sy'n 

gysylltiedig â gofal a chymorth i blant a phobl ifanc (gweithwyr cymdeithasol, staff addysg 

bellach, sefydliadau gwirfoddol) oll wydnwch, hyblygrwydd a dewrder eithriadol yn ystod 

y pandemig;   

b. Rhagwelwyd o gamau cynharaf y pandemig y byddai cau ysgolion yn cael effeithiau 

andwyol ar y rhan fwyaf o ddisgyblion ond roedd yn rhaid rhoi blaenoriaeth i'r anghenraid 

 
3 INQ000399997 
4 Newlove-Delgado a Creswell [INQ000587958]; McCluskey, Lewin, Von Herwegen [INQ000587959]. 

iechyd y cyhoedd, sef cadw pobl yn fyw ac osgoi llethu'r GIG, ar adegau penodol yn ystod 

y pandemig. Hyd yn oed â budd ôl-ddoethineb, mae'n anodd gweld senario amgen lle na 

fyddai wedi bod yn rhaid cau ysgolion i'r rhan fwyaf o ddisgyblion ar 18 Mawrth 2020. Y 

cyngor gwyddonol oedd ei fod yn angenrheidiol er mwyn peidio â llethu'r GIG, prin iawn 

oedd y wybodaeth a oedd gennym am y feirws, roedd ysgolion yn cau beth bynnag wrth i 

staff/rhieni a phlant ddod yn sâl ac wrth i rieni/gofalwyr benderfynu cadw eu plant gartref. 

Fodd bynnag, mae'n briodol dweud bod yna gwestiynau dilys i'w gofyn o ran y 

penderfyniadau a wnaed ar ôl y cyfnod cau cychwynnol ac a lwyddwyd i daro'r 

cydbwysedd cywir. Fodd bynnag, wrth ystyried y cwestiwn hwn, mae Llywodraeth Cymru 

yn ymwybodol er ein bod bellach yn wynebu'r canlyniadau tymor hir i blant a phobl ifanc, 

y byddai effaith a chanlyniadau mwy o bobl yn cael eu heintio â'r feirws, yn marw o'r feirws 

neu ysbytai'n cael eu llethu gan olygu nad oedd modd trin pobl hefyd wedi arwain at 

ganlyniadau dinistriol a pharhaus;  

c. Mae Llywodraeth Cymru yn ymrwymedig i ymdrin â'r ffaith bod y pandemig wedi cael 

effaith anghymesur ar blant difreintiedig ac agored i niwed. Fel gyda mynd i'r afael ag 

anghydraddoldebau iechyd ym Modiwl 3, mae ymdrin ag anghydraddoldebau systemig i 

blant a phobl ifanc yn nod sylweddol a thymor hir i Lywodraeth Cymru;  

d. Mae Llywodraeth Cymru yn cydnabod na wnaed digon o waith cynllunio i gau ysgolion ar 

gyfer y rhan fwyaf o blant ym mis Mawrth 2020. Un o'r prif resymau pam na chafodd 

cynlluniau manwl eu paratoi ar gyfer cau ysgolion ymhell cyn mis Mawrth 2020 oedd ei 

bod hi'n amhosibl dirnad y gallai cyfnod o gyfyngiadau symud ar draws y gymdeithas gyfan 

ddigwydd. Heb gyfnod o gyfyngiadau symud ar draws y gymdeithas gyfan, ystyriwyd mai 

effeithiolrwydd cyfyngedig fyddai gan gynlluniau i gau ysgolion gan y byddai plant yn 

debygol o gymysgu y tu allan i'r ysgol ac na fyddai rhieni yn gallu gweithio pe bai ysgolion 

ar gau. Mae Llywodraeth Cymru wedi dysgu'r wers hon. Mae angen cynllunio ar gyfer 

senarios na ellir eu dychmygu, gan gynnwys ystyried beth fyddai'r ymateb i feirws â 

chyfradd heintio a chyfradd marwolaethau uchel ymhlith plant a phobl ifanc;  

e. Mae llawer o fanteision pwysig yn gysylltiedig â'r model partneriaeth gymdeithasol yng 

Nghymru. Mewn llawer o'r datganiadau gan dystion a baratowyd ar gyfer yr Ymchwiliad, 

mae partneriaid yng Nghymru wedi ei nodi fel cryfder. Fodd bynnag, cafodd ei brofi yn 

ystod y pandemig wrth i undebau llafur gyflwyno'r achos ar ran eu haelodau ac wrth i 

gynghorwyr gynhyrchu tystiolaeth fwyfwy cymhellol bod y diffyg addysgu wyneb yn 

wyneb yn cael effaith andwyol ar blant a phobl ifanc. Mae angen cydnabod y gwrthdaro 

rhwng y ddau safbwynt hyn ac mae Llywodraeth Cymru yn croesawu casgliadau'r 

Ymchwiliad o ran sut y dylid rheoli hawliau ac ystyriaethau pwysig sy'n cystadlu yn erbyn 

ei gilydd.  

Cwmpas pwerau Llywodraeth Cymru i wneud penderfyniadau ar gyfer y meysydd y mae Modiwl 8 

yn berthnasol iddynt  

11. Fel y mae'r Ymchwiliad yn gwybod, caiff pwerau Llywodraeth Cymru eu pennu gan setliad 

datganoli'r DU, a chaiff rhai pwerau eu "datganoli" (rhoi) i Gymru a chaiff eraill eu "dargadw" (eu 

cadw'n ôl) i Senedd y DU. Mae Modiwl 8 yn ymdrin â meysydd sydd wedi'u datganoli i Lywodraeth 

Cymru a'r rhai hynny sydd wedi'u dargadw gan Lywodraeth y DU.  

12. Mae'r meysydd sy'n ganolog i Fodiwl 8 (addysg, iechyd a gofal cymdeithasol) wedi bod yn 

swyddogaethau datganoledig (gyda Llywodraeth Cymru yn gyfrifol amdanynt yn gyffredinol) ers 

1999.  

13. Mae pwerau dros gyfiawnder troseddol a charchardai wedi'u cadw'n ôl i Lywodraeth y DU mewn 

perthynas â Chymru (yn wahanol i'r Alban a Gogledd Iwerddon). Mae cyfiawnder ieuenctid wedi'i 

gynnwys yn y materion hyn a gedwir yn ôl ac felly Llywodraeth y DU sy'n gyfrifol amdano, ac ar 

gyfer Cymru a Lloegr, caiff ei oruchwylio gan y Bwrdd Cyfiawnder Ieuenctid, un o gyrff cyhoeddus 

anadrannol gweithredol y Weinyddiaeth Gyfiawnder. Fodd bynnag, awdurdodau lleol sy'n gyfrifol 

am ddarparu addysg i blant yn y system cyfiawnder ieuenctid yng Nghymru.  

14. Mae deddfwriaeth a pholisi mewnfudo yn faterion a gedwir yn ôl a Llywodraeth y DU sy'n gyfrifol 

amdanynt. Fodd bynnag, awdurdodau lleol a chyrff cyhoeddus eraill yng Nghymru, gan gynnwys 

Llywodraeth Cymru, sy'n gyfrifol am ddarparu nifer o wasanaethau y mae plant a phobl ifanc sy'n 

geiswyr lloches ac yn ffoaduriaid yn eu cael yng Nghymru. Yn 2019, datganodd Llywodraeth Cymru 

mai Cymru fyddai ‘Cenedl Noddfa’ gyntaf y byd; cynllun a gymeradwywyd gan y Cenhedloedd 

Unedig.  

15. Yn ystod y pandemig, aeth Llywodraeth Cymru ati i wneud y canlynol:  

a. Sicrhau bod gan geiswyr lloches mewn llety wedi'i ddarparu gan y Swyddfa Gartref 

fynediad am ddim i'r rhyngrwyd o 2021 ymlaen;  

b. Darparu mynediad i ddyfeisiau i ddiwallu anghenion addysg a dysgu plant a phobl ifanc a 

oedd yn geiswyr lloches ac yn ffoaduriaid;  

c. Mabwysiadu polisi tai 'Everybody In' er mwyn sicrhau y gallai unrhyw un heb hawl i gyllid 

cyhoeddus gael cymorth digartrefedd o hyd.  

Effaith y pandemig ar blant a phobl ifanc  

16. Mae Llywodraeth Cymru yn ddiolchgar am y dystiolaeth arbenigol feddylgar o ansawdd uchel a 

gynhyrchwyd ar gyfer y modiwl hwn ac yn edrych ymlaen at ystyried tystiolaeth lafar yr arbenigwyr. 

Cafodd y ddogfen Lleisiau Plant a Phobl Ifanc hefyd ei hystyried yn ofalus; mae'n ddogfen 

werthfawr i'n hatgoffa y dylid gwrando ar brofiadau uniongyrchol plant a phobl ifanc. Daw darlun 

clir i'r amlwg o dystiolaeth yr arbenigwyr sy'n dangos bod y pandemig wedi cael effaith andwyol 

ar iechyd meddwl, iechyd corfforol (ar ffurf COVID hir) a chyrhaeddiad addysgol llawer o blant a 

phobl ifanc. Nid oedd yr effeithiau yn unffurf; roedd yr effeithiau ar y rhai mwyaf difreintiedig ac 

agored i niwed yn fwy acíwt. Mae hyn yn cyd-fynd ag arolygon ac astudiaethau Llywodraeth Cymru 

ei hun a rhaid gweithredu mewn ymateb.  

17. Mae Llywodraeth Cymru yn cytuno â chasgliad lefel uchel adroddiad Newlove-Delgado a Creswell 

– Impact of the pandemic on the mental health and wellbeing of children and young people – sef:  

“Overall, the balance of evidence suggests that the pandemic had a negative impact 

on the mental health of children and young people at population level. However, this 

`bigger picture' does obscure a range of differential impacts, with some groups being 

more affected, and some children and young people experiencing stability or even 

improvements in mental health and wellbeing. These impacts on mental health are 

likely to relate to a range of pandemic-related factors, including financial, practical, 

emotional and infection-related pressures on families (especially the most 

disadvantaged), restrictions on in-person contact during the lockdowns, limited access 

to in-person schools and early-years settings, and a reduction in opportunities for early 

recognition and treatment of problems. Whilst mitigation measures were put in place, 

these were not sufficient to prevent the scale of the impacts on children and young 

people, and their families. Given the specific developmental needs of children and 

young people, and the crucial importance of the best start in life, our main 

recommendations centre around the need for children and young people's interests 

and voices to be represented in planning for a future pandemic, and their needs to be 

carefully considered in balancing risks and tailoring the pandemic response”.5 

 
5 INO000587958_0059 (paragraff 148). 

18. Mae Llywodraeth Cymru yn nodi'r rhybudd yn adroddiad McCluskey/Lewin/Van Herwegen – 

Lessons in Learning – Impact of Covid-19 on Education Provision, Support and Progress – ei bod hi 

o bosibl yn rhy gynnar ar ôl y pandemig i fod yn hyderus ein bod wedi llwyddo i feithrin 

dealltwriaeth lawn a chywir o'r effeithiau6 a chyfyngiadau'r sail dystiolaethol ond mae'n derbyn y 

casgliad cyffredinol, sef:  

“The evidence summarised throughout this Report suggests that policymakers should 

ensure that schools have the appropriate resources to ensure learning recovery in terms of 

academic attainment, but also the wider support needed to rebuild skills which underpin 

positive personal and social relationships and wellbeing, attendance, relationships and 

behaviour. This is vital for all learners. Catch-up support seems to be having some effect, 

but funding has not adequately compensated for the effects of severe financial constraints 

on the education sector over recent years or any long-term effects of the pandemic. Focus 

must also be maintained on very low-attaining learners and closing the disadvantage 

gap”.7 

19. Rhoddwyd ystyriaeth ofalus i adroddiad atodol Segal/Whittaker ar COVID hir – Long Covid in 

children and young people. Mae Llywodraeth Cymru yn nodi isod ei dull gweithredu mewn 

perthynas â chefnogi plant a phobl ifanc yng Nghymru â COVID hir.  

20. Mae adroddiad Davies/La Valle ar y blynyddoedd cynnar – Little Lives, Big Changes: How Covid-19 

Shaped Early Years Services and Children's Development from Birth to Five Years8 – yn adlewyrchu 

dealltwriaeth Llywodraeth Cymru y bu effaith andwyol ar blant a anwyd yn ystod y pandemig ac a 

oedd yn rhy ifanc i'r ysgol yn ystod y pandemig ac y bydd yr effeithiau hynny yn parhau heb unrhyw 

gamau gweithredu. Mae'r ffaith bod yr effaith wedi bod yn arbennig o ddifrifol ar y rhai lleiaf 

breintiedig yn y gymdeithas yn peri pryder penodol i Lywodraeth Cymru, gyda phlant o 

gefndiroedd economaidd-gymdeithasol ddifreintiedig a phlant ag anghenion ychwanegol yn 

syrthio'n bellach ar ei hôl hi o gymharu â'u cyfoedion.  

Sut aeth Llywodraeth Cymru ati i fonitro ac asesu effaith y pandemig a'r mesurau a roddwyd ar waith 

ar blant a phobl ifanc  

21. Defnyddiodd Llywodraeth Cymru amrywiaeth o wahanol ddulliau gweithredu i fonitro ac asesu 

effaith y pandemig ar blant a phobl ifanc yn ystod y pandemig. Roedd hyn yn cynnwys gofyn barn 

 
6 INQ000587959 (paragraff 284). 
7 INQ000587959 (paragraff 572). 
8 INQ000587957. 



 

8 
 

plant a phobl ifanc/eu rhieni a'u gofalwyr a hefyd monitro tystiolaeth ystadegol gan ysgolion ac 

awdurdodau lleol ar faterion yn ymwneud â phresenoldeb a chyrhaeddiad a chomisiynu 

astudiaethau ac arolygon.  

22. Ym mis Mai 2020, lansiwyd yr arolwg ar-lein, ‘Coronafeirws a Fi’. Arolwg ar-lein ydoedd yn gofyn 

am safbwyntiau a barnau plant a phobl ifanc yng Nghymru. Cafodd ei lansio gan y Dirprwy 

Weinidog Iechyd a Gwasanaethau Cymdeithasol, ar y cyd â Chomisiynydd Plant Cymru, Plant yng 

Nghymru a Senedd Ieuenctid Cymru. Y Comisiynydd Plant oedd rheolwr prosiect yr arolwg. 

Cyhoeddwyd y prif ddata o'r arolwg ar 8 Mehefin 2020. Wedyn cyhoeddodd y Comisiynydd Plant 

adroddiadau ar y canfyddiadau allweddol, gan gynnwys adroddiadau ar brofiad plant Du, Asiaidd 

ac Ethnig Lleiafrifol (29 Medi 2020), pobl ifanc 15-18 oed (6 Hydref 2020) a phlant anabl (13 Hydref 

2020). Defnyddiwyd y data o'r arolwg gan swyddogion i lywio'r penderfyniadau a wnaed drwy 

gydol y pandemig, gan gynnwys llywio'r penderfyniadau a wnaed ynghylch dychwelyd plant i'r 

ysgol yn raddol yn ystod tymor yr haf 2020. Ym mis Ionawr 2021, cafodd yr arolwg Coronafeirws a 

Fi ei gynnal eto gan Gomisiynydd Plant Cymru mewn partneriaeth â Llywodraeth Cymru. 

Ymatebodd bron i 20,000 o blant rhwng 3 ac 18 oed i'r arolwg er mwyn darparu gwybodaeth am 

sut roedd y pandemig wedi effeithio ar eu bywydau.  

23. Yn ogystal â'r arolwg Coronafeirws a Fi, rhoddodd Llywodraeth Cymru fesurau ar waith drwy gydol 

y pandemig i gasglu adborth ar effaith polisïau yn uniongyrchol gan blant, rhieni a phobl ifanc. 

Roedd y mesurau hyn yn cynnwys:  

a. Adroddiadau gwrando ar y cyfryngau cymdeithasol a chrynodebau dyddiol o'r materion 

allweddol a ddaeth i law drwy ohebiaeth ac ymholiadau rhwng mis Ebrill 2020 a mis 

Gorffennaf 2022;  

b. Cyhoeddi arolwg Doopoll i rieni ym mis Ebrill 2020 er mwyn deall anghenion gwybodaeth 

rhieni a gofalwyr o ran dysgu gartref. Tynnodd yr arolwg sylw at bwysigrwydd cyfathrebu 

gan yr ysgol ac athrawon er mwyn helpu plant i ddysgu gartref. Gan ymateb i'r themâu 

allweddol o'r arolwg hwn, cynhyrchwyd podlediad ar y cyd ag athrawon er mwyn ymateb 

i'r pryderon hyn gan rieni;   

c. Ym mis Mehefin 2020, cynhaliodd Llywodraeth Cymru arolwg ymgynghori ar-lein o blant 

a phobl ifanc yng Nghymru ar effaith y Coronafeirws gan ofyn eu barn am y newidiadau a 

oedd wedi digwydd yn eu bywydau o ganlyniad iddo;  

d. Cyhoeddi arolygon Parentkind yn ystod y pandemig, sef arolygon ar-lein byr i rieni plant o 

oedran ysgol;  

e. Sefydlu grŵp cyfathrebu â rhieni a gofalwyr o fis Mai 2020 sy'n cynnwys 32 o wirfoddolwyr 

a aeth ati i lywio a phrofi'r dull ar gyfer cyfathrebu â lleoliadau addysg a darparu 

gwybodaeth i rieni ac i roi cyngor arno. Rhoddwyd arolygon i'r grŵp yn dilyn cyfarfodydd 

er mwyn helpu i lywio ymateb Llywodraeth Cymru i COVID-19.  

24. Yn 2021, comisiynodd Llywodraeth Cymru Astudiaeth Delphi ar effaith COVID-19 ar blant o dan 

bump oed. 9 Ei nod oedd dod ag arbenigwyr ym maes addysg a datblygiad yn ystod plentyndod 

cynnar ynghyd er mwyn helpu i ddeall effaith COVID-19.  

25. Cynhaliwyd asesiad o effaith cau ysgolion ar blant a phobl ifanc, gan gynnwys myfyrwyr ôl-16, drwy 

arolwg o fyfyrwyr chweched dosbarth mewn ysgolion, addysg bellach, dysgu seiliedig ar waith a 

dysgu yn y gymuned i oedolion rhwng 16 Tachwedd 2020 a 20 Rhagfyr 2020. Roedd yn 

canolbwyntio ar ddysgu, addysg a dysgu ar-lein, a llesiant a diogelwch ar hyn o bryd a chyn COVID-

19. 10 Defnyddiwyd y canlyniadau i ategu Cynllun Cydnerthedd COVID-19 ac i ddeall yr effaith a 

gafodd pandemig COVID-19 ar ddisgyblion yng Nghymru. 11 

26. Darparodd Llywodraeth Cymru £435,000 i gynnal chwe astudiaeth ymchwil fach yn 2020 ar 

ddechrau'r pandemig.  Fe'u cynhaliwyd ar y cyd rhwng dau sefydliad addysg uwch neu fwy er 

mwyn ystyried effaith gynnar y pandemig ar agweddau pwysig ar addysg ac i ystyried sut y gellid 

defnyddio'r gwersi a ddysgwyd i wella addysg gychwynnol i athrawon. Roedd y chwe phwnc a 

ystyriwyd fel a ganlyn: (i) Defnyddio dysgu o bell a dysgu cyfunol,12 (ii) Effaith dysgu o bell ar 

ddisgyblion difreintiedig,13 (iii) Profiad dysgwyr mewn addysg Gymraeg,14 (iv) Y goblygiadau o ran 

asesu dysgwyr,15 (v) Ymgysylltu â theuluoedd,16 a (vi) Iechyd a llesiant dysgwyr ac ymarferwyr. 17 

27. O fis Mai 2020, rhoddwyd trefniadau casglu data rheolaidd ar waith gan Wasanaethau 

Gwybodaeth a Dadansoddi Llywodraeth Cymru er mwyn casglu data gan awdurdodau lleol ar 

bresenoldeb plant yn yr ysgolion a'r mannau addysg a addaswyd at ddibenion gwahanol (a 

 
9 INQ000539134. 
10 INQ000145523. 
11 INQ000585392. 
12 INQ000615908. 
13 INQ000615909. 
14 INQ000615910. 
15 INQ000615876. 
16 INQ000615911. 
17 INQ000615912. 

drefnwyd gan Data Cymru, sef cwmni llywodraeth leol yng Nghymru sy'n cynnig cymorth arbenigol 

wrth ddod o hyd i ddata a'u defnyddio'n effeithiol). Roedd y trefniadau casglu data hyn yn cofnodi 

data am yr ysgolion a oedd ar agor yng Nghymru a niferoedd y plant a'r staff a oedd yn eu mynychu. 

Roedd y wybodaeth hon o gymorth wrth fonitro'r nifer a oedd yn bresennol a'r galw am leoedd a 

chyfrannodd at waith monitro a phrosesau gwneud penderfyniadau ledled y DU. Roedd y 

wybodaeth a gasglwyd yn cynnwys cyfanswm nifer y plant a oedd yn agored i niwed a oedd yn 

mynychu'r ysgolion, yn ogystal ag amcangyfrif o'r ganran o'r boblogaeth ddisgyblion gyffredinol 

sy'n bodloni'r diffiniad. O fis Hydref 2020, cafodd y wybodaeth hon ei thynnu'n uniongyrchol o 

systemau gwybodaeth reoli ysgolion bob wythnos. 18  

28. Roedd data am nifer y lleoliadau gofal plant a oedd ar agor ac yn gweithredu ar unrhyw adeg ar 

gael gan Arolygiaeth Gofal Cymru a oedd yn cael ei hysbysu pan fyddai lleoliadau yn cau. Parhaodd 

awdurdodau lleol i weinyddu a monitro gofal plant wedi'i gyllido o dan gynllun Dechrau'n Deg a'r 

Cynnig Gofal Plant. Gwnaethant gyflwyno gwybodaeth am niferoedd y plant a oedd yn mynychu 

lleoliadau gofal plant o dan y ddau gynllun. Rhwng mis Ebrill a mis Medi 2020, rhoddodd 

awdurdodau lleol y Cynllun Cymorth Gofal Plant drwy gyfnod y Coronafeirws ar waith hefyd, a'u 

galluogodd i gyflwyno gwybodaeth am nifer y plant a oedd yn cael gofal plant wedi'i  gyllido. 

Darparodd y ffynonellau hyn rywfaint o ddata ar niferoedd y plant a oedd yn mynychu lleoliadau 

gofal plant er nad oedd mor eang â'r data a oedd ar gael ar gyfer ysgolion.  

29. Rhwng mis Mai 2020 a mis Gorffennaf 2021, gweithiodd ystadegwyr y Gwasanaethau Gwybodaeth 

a Dadansoddi gyda swyddogion polisi i lunio dangosfwrdd ar gyfer plant a phobl ifanc agored i 

niwed. Roedd yn cynnwys data o amrywiaeth eang o ffynonellau er mwyn monitro tystiolaeth o 

wahanol effeithiau'r pandemig ar blant a phobl ifanc mewn un man.  Roedd y data yn seiliedig ar 

ffynonellau fel ystadegau swyddogol rheolaidd, casgliadau data eraill y llywodraeth a data gan 

sefydliadau trydydd sector fel Childline a'r Gymdeithas Genedlaethol er Atal Creulondeb i Blant. 

Roedd y dangosfwrdd yn cynnwys data wedi'u dadansoddi yn ôl meysydd niwed ar gyfer plant a 

phobl ifanc agored i niwed, gan gynnwys niwed i iechyd meddwl, iechyd corfforol, addysg a diogelu. 

Roedd hefyd yn cynnwys data economaidd-gymdeithasol, fel aelwydydd â phlant a oedd yn cael 

Credyd Cynhwysol, yn ogystal â chrynodeb o arolwg o blant a gomisiynwyd gan Gomisiynydd Plant 

Cymru. 19  

Monitro trefniadau diogelu yn ystod y pandemig  

 
18 INQ000615948, INQ000615918. 
19 INQ000271820. 

30. Prif faes pryder y Grŵp Iechyd a Gwasanaethau Cymdeithasol o ran ei gyfrifoldebau mewn 

perthynas â phlant yn ystod y pandemig oedd diogelu. Cynhaliodd y Gyfarwyddiaeth 

Gwasanaethau Cymdeithasol ac Integreiddio gyfarfodydd rheolaidd â Phenaethiaid Gwasanaethau 

Plant Cymru Gyfan a Rheolwyr Busnes y Byrddau Diogelu Rhanbarthol i ddeall a oedd cau ysgolion 

yn cael effaith ar niferoedd yr atgyfeiriadau diogelu ar gyfer plant, a sut, ac i ofyn am sicrwydd bod 

plant a oedd yn wynebu risg ac a oedd yn hysbys i'r Gwasanaethau Cymdeithasol yn cael eu 

monitro gan awdurdodau lleol. Cynhaliwyd cyfarfodydd rheolaidd â sefydliadau perthnasol yn y 

trydydd sector a chafodd y cyfarfodydd hyn eu hategu gan wybodaeth a/neu ddiweddariadau 

ysgrifenedig rheolaidd am yr effaith ar blant agored i niwed. Pwnc a ddaeth i'r amlwg dro ar ôl tro 

yn ystod y cyfarfodydd diweddarach oedd pryder ynghylch y cynnydd yn niferoedd y trefniadau ar 

gyfer addysg ddewisol yn y cartref.  

31. Fel rhan o'r broses fonitro hon, cydnabuwyd yn gynnar y byddai ymdrechion i goladu data am nifer 

yr atgyfeiriadau diogelu yn allweddol. Er nad oedd gwybodaeth am atgyfeiriadau diogelu ar gael 

er mwyn cofnodi gwybodaeth mewn ffordd systematig ar lefel genedlaethol o ddechrau'r cyfnod 

cyntaf pan gaewyd ysgolion, ym mis Ebrill 2020 cafodd Llywodraeth Cymru wybodaeth gan y 

byrddau diogelu a phenaethiaid gwasanaethau plant fod cau ysgolion a rhoi'r gorau i gyswllt 

wyneb yn wyneb rhwng gwasanaethau cynhwysol a gwasanaethau ataliol a phlant, pobl ifanc a 

theuluoedd wedi cael effaith uniongyrchol ar gyfradd yr atgyfeiriadau diogelu i wasanaethau 

cymdeithasol i blant ar gyfer plant a oedd yn wynebu risg. 20  

32. Drwy rannu gwybodaeth, llwyddwyd i fonitro'r sefyllfa yn barhaus o safbwynt diogelu. Aeth 

swyddogion ati i rannu gwybodaeth mewn ffordd weithredol drwy Grŵp trawslywodraeth y Ffrwd 

Waith Diogelu Plant a Phobl Ifanc Agored i Niwed. Sefydlwyd y Grŵp yng nghanol mis Mawrth 

2020 a chynhaliodd gyfarfodydd dyddiol er mwyn cyfeirio ymateb Llywodraeth Cymru i COVID-19 

mewn perthynas â phlant agored i niwed. Gofynnodd gohebiaeth gychwynnol a anfonwyd ar ran 

y ffrwd waith i awdurdodau lleol ddarparu data ynghylch nifer yr atgyfeiriadau diogelu i'r ffrwd 

waith bob wythnos er mwyn cael trosolwg cenedlaethol o'r effaith ar y sector gofal cymdeithasol. 

Casglwyd data am wasanaethau cymdeithasol i blant gan awdurdodau lleol bob wythnos yn ystod 

y cyfyngiadau symud. Categoreiddiwyd y data hyn naill ai gan ddefnyddio ymateb goleuadau traffig 

neu drwy nodi p'un a oedd y ffigurau wedi cynyddu, wedi lleihau neu wedi aros yn sefydlog o 

gymharu â'r wythnos neu'r flwyddyn flaenorol. Gofynnwyd i awdurdodau lleol ddarparu ciplun o'u 

gwasanaethau ar y diwrnod roeddent yn cwblhau'r ffurflen.  

 
20 INQ000506242. 

33. Roedd Llywodraeth Cymru hefyd mewn cysylltiad rheolaidd â Phenaethiaid Gwasanaethau Plant, 

partneriaid trydydd sector a'r Byrddau Diogelu Rhanbarthol, a weithiodd mewn ffyrdd arloesol i 

gefnogi plant a phobl ifanc ac i ddiogelu plant a oedd yn wynebu risg yn ystod y cyfnod hwn. Roedd 

y data hefyd yn sail i drafodaethau rheolaidd â'r Byrddau Diogelu Rhanbarthol a Grŵp Penaethiaid 

Gwasanaethau Plant Cymru Gyfan ac i benderfyniadau o ran pryd y dylid hyrwyddo gwybodaeth 

i'r cyhoedd ac i ymarferwyr am ddiogelu plant.   

Trosolwg o'r camau gweithredu a gymerwyd gan Lywodraeth Cymru i ymdrin ag effaith pandemig 

COVID-19 ar blant a phobl ifanc  

34. Ar 21 Rhagfyr 2020, ni waeth beth oedd y Lefel Rhybudd yng Nghymru, cafodd cyfres o 

egwyddorion eu cynnwys o fewn Asesiadau o'r Effaith ar Hawliau Plant drwy gydol y pandemig. 21 

Roedd yr egwyddorion sylfaenol hyn yn sail i'r camau gweithredu a gymerwyd gan Lywodraeth 

Cymru:  

a. Dylai plant a phobl ifanc fod yn ddiogel, a chael eu gweld, eu clywed, eu meithrin a'u 

datblygu;  

b. Dylai plant allu mynd i'r ysgol a lleoliad gofal plant (gan gynnwys Dechrau'n Deg);  

c. Dylai plant allu mynd allan i chwarae a gwneud ymarfer corff;  

d. Dylid caniatáu i blant iau, dan 12 oed, gymysgu'n rhydd;  

e. Dylai gwasanaethau sy'n cefnogi teuluoedd barhau i weithredu a gallu cynnig 

gwasanaethau wyneb yn wyneb lle mae angen y plentyn/teulu yn cyfiawnhau hynny. 

Efallai y bydd angen cymorth ar deuluoedd dan anfantais i ddefnyddio gwasanaethau ar-

lein, gan gynnwys cyfarpar TG a/neu 'ddata';  

f. Dylai plant ag anghenion ychwanegol gael yr asesiadau a'r cymorth sydd eu hangen arnynt 

– gall hyn gynnwys swigen gefnogaeth ehangach ar gyfer teuluoedd/gwasanaethau er 

mwyn sicrhau na chaiff yr un teulu ei adael i ymdopi ar ei ben ei hun – gall olygu grŵp 

mwy yn mynd allan i wneud ymarfer corff i gefnogi'r plentyn;  

g. Ni ddylai'r un plentyn fynd heb fwyd;  

 
21 INQ000087128. 

h. Dylai fod cymorth i rieni ar gael drwy amrywiaeth o ddulliau, gan gynnwys mamau/rhieni 

newydd;  

i. Dylid cynnal asesiadau o ddatblygiad yn y blynyddoedd cynnar fel mater o drefn (wyneb 

yn wyneb lle bo angen yn unol â mesurau diogelu rhag COVID-19) a rhoi ymyriadau ar 

waith (e.e. iaith a lleferydd, golwg a chlyw);  

j. Dylid cyfathrebu ynghylch pob un o'r uchod yn glir, gan gynnwys â phlant a phobl ifanc;  

k. Os rhoddir cyfyngiadau lefel 4 ar waith yn y dyfodol:-  

i. Dylid rhoi blaenoriaeth i blant agored i niwed drwy ddull gweithredu 

amlasiantaethol;  

ii. Dylid fod cynllun cymorth ar waith ar gyfer plant ag anghenion dysgu 

penodol/ychwanegol;  

iii. Dylid sicrhau bod gan blant gyfarpar TG a digon o ddata i'w galluogi i gymryd rhan 

mewn gwersi a chael gafael ar adnoddau addysgol ar-lein, yn ogystal â chysylltu 

â'u ffrindiau;  

iv. Dylid cynyddu nifer y gwasanaethau trydydd sector, gwasanaethau mewn ysgolion 

a gwasanaethau iechyd meddwl ar-lein. Dylid gweithredu ar sail risg i sicrhau bod 

y bobl ifanc fwyaf agored i niwed yn parhau i gael eu cefnogi gan wasanaethau 

iechyd meddwl y GIG;  

v. Dylid cynnig cymorth ychwanegol i blant o deuluoedd nad Cymraeg/Saesneg yw 

eu hiaith gyntaf, ochr yn ochr â'u rhieni;  

vi. Dylid atgoffa pawb i sicrhau bod plant a phobl ifanc yn ddiogel ac yn gwybod i ble 

y gallant droi am help neu i drafod pryderon;   

vii. Dylid cyfathrebu â phlant a phobl ifanc mewn iaith gysurlon, hawdd ei deall, ac 

egluro'r hyn sy'n digwydd a pham.  

Cyllido/Adnewyddu a Diwygio  

35. Ym mis Gorffennaf 2020, cyhoeddodd y Gweinidog Addysg y byddai £29 miliwn yn cael ei roi i 

ysgolion er mwyn rhoi mwy o gymorth i fyfyrwyr ar gamau hanfodol yn eu haddysg o fis Medi 2020 

drwy ddarparu aelodau ychwanegol o staff i sicrhau y gellid nodi effeithiau'r pandemig ar 

ddeilliannau dysgu a llesiant plant a phobl ifanc ar gam cynnar a rhoi camau lliniaru priodol ar 

waith. Roedd y cyhoeddiad yn seiliedig ar ddau brif ffactor: yn gyntaf, cydnabod effaith y 

cyfyngiadau symud ar ddysgu disgyblion a'u llesiant ehangach; yn ail, cydnabod bod angen 

mesurau penodol er mwyn lliniaru cymaint â phosibl unrhyw achosion o darfu ar ddisgyblion 

wedi'u hachosi gan absenoldeb o'r ysgol. Nodwyd y ffactorau hynny, yn eu tro, o dystiolaeth yng 

Nghymru, y DU a thramor. Roedd hefyd yn amlwg bod angen dod o hyd i gyllid a'i ddyrannu mewn 

ffordd a oedd yn cydnabod effaith y pandemig ar wahanol grwpiau o fyfyrwyr. Cyfeiriwyd at y 

gwaith hwn fel y rhaglen Recriwtio, Adfer a Chodi Safonau. Er bod y rhaglen yn canolbwyntio ar 

ysgolion, roedd yn cynnwys cyllid ar gyfer addysg gynnar i'r rhai hynny rhwng 0 a 7 oed.  

36. Ar 8 Hydref 2020, cyd-gymeradwyodd y Dirprwy Weinidog Iechyd a Gwasanaethau Cymdeithasol 

a'r Gweinidog Addysg ddogfen 'Cynllun Rheoli'r Coronafeirws ar gyfer Cymru: Lleoliadau Addysg a 

Gofal Plant'. 22 Paratowyd y ddogfen hon er mwyn helpu ysgolion, colegau, lleoliadau addysg 

bellach a lleoliadau gofal plant i gynllunio ar gyfer eu gweithrediadau, ac i symud rhwng camau'r 

hierarchaeth uwchgyfeirio a nodwyd yn y cynllun rheoli cyffredinol.  

37. Ym mis Mai 2021, sefydlwyd y rhaglen Adnewyddu a Diwygio i ddatblygu cymorth Llywodraeth 

Cymru i fyfyrwyr a oedd yn dod allan o COVID-19. Fel rhan o'r rhaglen, cydgysylltwyd y gwaith o 

gefnogi disgyblion rhwng 3 ac 16 oed a myfyrwyr a oedd yn y maes Addysg a Hyfforddiant Ôl-

orfodol ar y pryd (h.y. chweched dosbarth, addysg bellach, addysg uwch, prentisiaethau, a dysgu i 

oedolion) yr oedd COVID-19 wedi effeithio arnynt.  

38. Datblygwyd y rhaglen Adnewyddu a Diwygio gydag eraill gan gynnwys awdurdodau lleol ac 

undebau llafur, gan gydnabod y dystiolaeth helaeth a chyson, ond anecdotaidd ar y cyfan, a oedd 

yn dod i'r amlwg o ysgolion yn dangos yr amrywiaeth eang o brofiadau roedd plant a phobl ifanc 

wedi'u cael yn ystod y flwyddyn flaenorol. Drwy gyfarfodydd â Chomisiynydd Plant Cymru, 

awdurdodau lleol, undebau llafur ac Estyn, daeth yn amlwg bod myfyrwyr yn dychwelyd i'r ysgol 

ar gamau gwahanol iawn ac yn dangos lefelau bregusrwydd amrywiol oherwydd yr amrywiaeth o 

brofiadau personol a gafwyd yn ystod y pandemig a'r cyfyngiadau symud. Y consensws ar draws y 

sector oedd bod yn rhaid rhoi blaenoriaeth i lesiant myfyrwyr fel llwyfan ar gyfer dysgu: roedd 

angen cymorth ar blant a phobl ifanc i ddod yn ôl at ei gilydd fel rhan o amgylchedd dysgu. Roedd 

y rhaglen Adnewyddu a Diwygio yn cynnwys dysgu yn y blynyddoedd cynnar fel un o dair carfan 

darged. Drwy gydol 2021, wrth i'r rhaglen aeddfedu, rhyddhawyd cyllid ychwanegol wrth i 

 
22 INQ000349932. 

gynlluniau a oedd yn ymwneud â chymorth ar lefel leol gael eu cyhoeddi a'u diweddaru ym mis 

Mehefin a mis Medi 2021. Ar ôl cyhoeddi'r cynllun Adnewyddu a Diwygio ym mis Mehefin 2021, 

dyrannwyd £278 miliwn ychwanegol yn ystod blwyddyn ariannol 2021-22 i roi cymorth ac i alluogi 

ymateb i faterion a thystiolaeth a oedd yn dod i'r amlwg.  

39. Roedd y rhaglen yn cydnabod y dystiolaeth a oedd yn dod i'r amlwg fod pandemig COVID-19 wedi 

effeithio ar fyfyrwyr mewn gwahanol ffyrdd ac yn anelu at ymdrin â'r canlyniadau drwy drefnu ei 

strwythur yn brosiectau unigol wedi'u hanelu at garfanau penodol, sef (a) myfyrwyr agored i niwed 

neu ddifreintiedig; (b) myfyrwyr sy'n rhan o addysg y blynyddoedd cynnar ac (c) myfyrwyr mewn 

addysg ôl-16 a'r rhai hynny sy'n gadael addysg. Roedd y gwaith hwn yn ychwanegol at ddarparu 

profiadau dysgu ychwanegol mewn mathemateg, darparu adnoddau digidol i fyfyrwyr a oedd 

mewn blynyddoedd arholiadau, ymgysylltu â chynorthwywyr addysgu a mentoriaid i gefnogi 

cyfleoedd dysgu un-i-un ac mewn grwpiau bach, cyflogi cwnselwyr peripatetig i gefnogi dysgwyr â 

gorbryder a phroblemau llesiant meddwl a llesiant emosiynol eraill.  

40. Fel cyfanswm, darparwyd bron i £500 miliwn i liniaru effeithiau'r pandemig ar addysg: £221 miliwn 

yn 2020-21 a £278 miliwn a ddarparwyd drwy'r Rhaglen Adnewyddu a Diwygio yn 2021-22. 

Cadarnhaodd adroddiad gan y Sefydliad Polisi Addysgol fod Llywodraeth Cymru wedi buddsoddi 

mwy fesul disgybl y pen ar gamau adfer ym maes addysg na rhannau eraill o'r DU a'i bod wedi 

targedu'r buddsoddiad hwn yn well tuag at y disgyblion mwyaf difreintiedig. 23  

41. Fel rhan o'r rhaglen Adnewyddu a Diwygio, ar 16 Mehefin 2021, cyhoeddodd Llywodraeth Cymru 

raglen 'Haf o Hwyl' gwerth £5 miliwn i blant a phobl ifanc rhwng 0 a 25 oed gael cyfleoedd i 

chwarae a chymryd rhan mewn gweithgareddau hamdden, chwaraeon a diwylliannol. Cymerodd 

dros 67,500 o blant a phobl ifanc ran. Canfu'r gwerthusiad o ‘Haf o Hwyl’, a gyhoeddwyd ym mis 

Rhagfyr 2021, fod y gweithgareddau wedi helpu plant a phobl ifanc i wella ar ôl y pandemig ac i 

ymgysylltu eto â'u cymuned leol. 24 Nododd y plant a'r bobl ifanc a gymerodd ran yng 

ngweithgareddau ‘Haf o Hwyl’ eu bod wedi cael hwyl ac wedi gwerthfawrogi'r cyfle i ailgysylltu â'u 

cyfoedion, a wnaeth, yn ei dro, eu helpu i feithrin eu sgiliau personol a chymdeithasol. Nodwyd 

gwelliannau o ran eu llesiant corfforol a'u llesiant meddwl hefyd. 25  

42. Cafodd y ‘Rhaglen Gaeaf Llawn Lles’ ei chynnal yn ystod gaeaf 2021, gan adeiladu ar lwyddiant yr 

Haf o Hwyl, drwy becyn £20m o gyllid llesiant gan Lywodraeth Cymru. Ei nod oedd cefnogi plant a 

 
23 INQ000615859. 

phobl ifanc drwy ddarparu mannau ac amser iddynt chwarae a chael cyfleoedd hamdden. 

Rhoddodd gyfleoedd i blant a phobl ifanc rhwng 0 a 25 oed yng Nghymru ymgymryd â 

gweithgareddau am ddim, gan gynnwys cyfleoedd i chwarae a chymryd rhan mewn 

gweithgareddau hamdden, chwaraeon a diwylliannol, yn ogystal â gofal plant ac addysg ffurfiol. 

Yn ôl gwerthusiad o'r ‘Rhaglen Gaeaf Llawn Lles’, a gyhoeddwyd ym mis Ionawr 2023, llwyddodd 

y rhaglen i helpu'r mwyafrif helaeth o'r cyfranogwyr i ymdrin ag effeithiau cymdeithasol, 

emosiynol a chorfforol y pandemig. Cawsant gymorth i roi cynnig ar bethau newydd, i ddysgu 

sgiliau newydd ac i fod yn weithgar yn gorfforol. Roedd bron pob un ohonynt wedi cael hwyl wrth 

gymryd rhan ac roedd y rhan fwyaf wedi cael cymorth i wneud ffrindiau newydd, i ymdopi â'u 

hiechyd meddwl, ac i deimlo'n fwy hyderus. Roedd Gaeaf Llawn Lles hefyd o gymorth i ddarparwyr 

ffynnu a datblygu partneriaethau lleol. 26  

43. Yn ogystal, datblygodd Llywodraeth Cymru sawl menter gymorth barhaus i blant a phobl ifanc yn 

ystod y pandemig ac ar ôl y pandemig, er enghraifft y Pecyn Cymorth Iechyd Meddwl Pobl Ifanc a 

lansiwyd ar Hwb yn 2020.   

Mynediad digidol 

44. O ddechrau'r pandemig, roedd Llywodraeth Cymru yn ymrwymedig i gefnogi prosesau dysgu o 

bell. Roedd hyn yn cynnwys sicrhau bod dyfeisiau priodol a mynediad i'r rhyngrwyd ar gael i 

fyfyrwyr. Ar y pryd, cyn belled â phosibl, nod Llywodraeth Cymru oedd sicrhau nad oedd unrhyw 

fyfyrwyr o dan anfantais oherwydd mynediad i dechnoleg, ble roeddent yn byw, eu hoedran, eu 

hanghenion dysgu ychwanegol (anghenion addysgol arbennig), iaith eu hysgol neu p'un a oeddent 

yn gyfoethog ai peidio.  

45. Dyrannodd Llywodraeth Cymru gyllid ar gyfer gliniaduron, dyfeisiau cysylltedd MiFi, trwyddedau 

meddalwedd a chlustffonau er mwyn sicrhau y gallai myfyrwyr ymuno â chyfleoedd addysgu ar-

lein a chyfleoedd addysgu a oedd yn rhannol wyneb yn wyneb ac yn rhannol o bell. Gan weithio 

gyda'u hysgolion, defnyddiodd awdurdodau lleol y cyllid i ddarparu dyfeisiau ysgol wedi'u haddasu 

at ddibenion gwahanol a chysylltedd MiFi 4G i fyfyrwyr a oedd wedi'u hallgáu o safbwynt digidol, 

lle bo angen. Yn seiliedig ar y galw a nodwyd gan ysgolion ac awdurdodau lleol, cafodd 10,848 o 

ddyfeisiau MiFi a 9,717 o drwyddedau meddalwedd eu cyllido gan Lywodraeth Cymru ledled 

Cymru.  

46. Cyhoeddwyd canllawiau ym mis Awst 2020 i gefnogi myfyrwyr agored i niwed a difreintiedig. 27 

Nododd y canllawiau hyn ddiffyg mynediad i ddeunyddiau dysgu ac achosion lle roedd cyfarpar 

digidol a chysylltedd wedi cael eu darparu'n hwyr i rai grwpiau agored i niwed. O ran achosion o 

oedi wrth ddarparu dyfeisiau digidol a chysylltedd, nodwyd ar y cyfan fod awdurdodau lleol wedi 

gweithio'n galed i gyflenwi cyfarpar a mynediad i'r rhyngrwyd i'r grwpiau hyn. Fodd bynnag, roedd 

lleiafrif yn dal i nodi fod ansawdd cyfarpar TGCh, mynediad i'r rhyngrwyd a chymhwysedd 

technegol isel rhai myfyrwyr a'u teuluoedd yn rhwystrau i ddysgu o hyd. Argymhellodd y 

canllawiau y dylai canolfannau dysgu, awdurdodau lleol, ysgolion a darparwyr dysgu seiliedig ar 

waith hefyd adolygu argaeledd technoleg, cyfarpar ac adnoddau eraill a allai helpu myfyrwyr i 

ddysgu gartref neu mewn mannau eraill.  

Plant ag anghenion dysgu ychwanegol (anghenion addysgol arbennig) 

47. Mewn ymateb i adroddiad gan y Sefydliad Polisi Addysg28 a nododd na chafodd plant ag anghenion 

dysgu ychwanegol gymorth digonol yn ystod y pandemig, dyrannodd Llywodraeth Cymru £9 

miliwn ar gyfer anghenion dysgu ychwanegol yn ystod blwyddyn 2020/2021. Cafodd Llywodraeth 

Cymru hefyd adborth gan Gyfarwyddwyr Addysg a swyddogion arweiniol Trawsnewid Anghenion 

Dysgu Ychwanegol awdurdodau lleol fod y broses ar gyfer datganiadau wedi cael ei hatal yn llwyr 

i bob pwrpas yn ystod Gwanwyn 2020 a bod ôl-groniad o asesiadau. Felly dyrannwyd cyllid i helpu 

awdurdodau lleol i glirio'r ôl-groniad hwn.  

Help cynnar  

48. Dechreuodd y Gronfa Help Cynnar yn 2021 yn dilyn adborth a gafwyd gan dimau Dechrau'n Deg a 

Teuluoedd yn Gyntaf awdurdodau lleol, ac mewn ymateb i'r wybodaeth werthfawr a gasglwyd 

drwy arolwg a ddosbarthwyd i awdurdodau lleol ym mis Mawrth 2020, Ebrill 2020, Mehefin 2020 

a Mawrth 2021 ar effaith COVID-19 ar wasanaethau. Chwaraeodd y Gronfa Help Cynnar ran 

hanfodol wrth helpu plant a theuluoedd agored i niwed i liniaru effaith y pandemig. Cafwyd 

anawsterau wrth feintioli faint roedd rhestrau aros gwasanaethau wedi lleihau mewn gwirionedd 

gan nad oedd unrhyw linellau sylfaen cyson i'r awdurdodau lleol eu defnyddio i fodelu eu rhestrau 

aros yn eu herbyn. Fodd bynnag, lle cafodd buddsoddiad y Gronfa Help Cynnar ei ddefnyddio'n 

uniongyrchol i leihau rhestrau aros a lle mai dyma oedd ei brif swyddogaeth, ymddengys yn 

gyffredinol ei fod wedi llwyddo i'w lleihau.  

49. Diben y Gronfa Help Cynnar oedd ymdrin ag effeithiau andwyol y tarfu a achosodd y pandemig ar 

fywydau plant a phobl ifanc rhwng 0 a 25 oed, gan gynnwys y rhai hynny a ddaeth yn agored i 

niwed bryd hynny. Ym mis Medi 2021, cafodd awdurdodau lleol eu hysbysu am eu dyraniadau 

ychwanegol o dan y Gronfa Help Cynnar, a ddyrannwyd drwy'r Grant Plant a Chymunedau, ac a 

ddaeth i gyfanswm o £7 miliwn.  

COVID hir 

50. O ystyried maint y boblogaeth a lefel debygol y galw, yn enwedig ymhlith plant a phobl ifanc, 

gwnaed penderfyniad bwriadol i beidio â sefydlu clinigau COVID hir penodol i blant a phobl ifanc 

(fel y sefydlwyd yn Lloegr) yng Nghymru. Yn lle hynny, cafodd gwasanaethau COVID hir i blant eu 

rheoli gan wasanaethau pediatrig cyffredinol. Drwy ddefnyddio gwasanaethau lleol, wedi'u 

cefnogi gan fynediad i'r gofal pediatrig arbenigol angenrheidiol, llwyddwyd i gynnig mynediad 

cyfartal er mwyn sicrhau'r canlyniadau gorau posibl i bawb a oedd yn byw gyda COVID hir. 

Dyrannodd ‘Rhaglen Adferiad’ £5 miliwn i'r saith bwrdd iechyd lleol yng Nghymru i ddechrau ar 

gyfer cyfnod 2021/2022 er mwyn helpu i ddarparu gwasanaethau adsefydlu yn y gymuned (e.e. 

tuag at gostau hyfforddi, adnoddau digidol i helpu i wneud diagnosis a seilwaith sylfaenol a 

chymunedol). Nodir manylion y cyllid pellach a ddarparwyd ar gyfer Rhaglen Adferiad yn natganiad 

Andrew Goodall dyddiedig 30 Mai 2025. 29 Nid oedd y ddarpariaeth hon yng Nghymru yn 

rhagnodol nac ar gyfer oedrannau penodol a gallai'r byrddau iechyd lleol ystyried anghenion eu 

poblogaeth leol yn briodol. Er enghraifft, cafodd ‘Gwella wedi salwch, llwybr plant', ei ddylunio a'i 

roi ar waith yn ardal Bwrdd Iechyd Prifysgol Aneurin Bevan yn 2021 wedi'i ategu gan ddull 

gweithredu ehangach a mwy cyfannol yn seiliedig ar symptomau, er mwyn helpu plant a phobl 

ifanc â COVID hir a chyflyrau eraill, gan gynnwys lludded cronig ac anawsterau gwybyddol, fel 

meddwl pŵl ac anawsterau wrth ganolbwyntio. Mae dau fwrdd iechyd arall wedi mabwysiadu'r 

llwybr hwn ers hynny, gan fanteisio ar brofiad Bwrdd Iechyd Prifysgol Aneurin Bevan. Mae eraill 

wedi datblygu eu dulliau gweithredu lleol eu hunain er mwyn helpu plant a phobl ifanc.  

51. Rydym o'r farn bod Model Cymru ar gyfer gofal COVID hir yn briodol ar gyfer y ddaearyddiaeth, y 

boblogaeth a darpariaeth gwasanaethau'r GIG yng Nghymru. Mae'r model wedi cael ei adolygu'n 

rheolaidd ac mae'r canlyniadau wedi bod yn gadarnhaol ar y cyfan. Ym mis Chwefror 2022, daeth 

adolygiad o Raglen Adferiad COVID Hir i'r casgliad bod model Cymru o drin cleifion yn effeithiol o 

ran diwallu anghenion y mwyafrif o'r rhai â COVID hir ond y byddai'n fuddiol pe bai'n cael ei fireinio, 

megis ehangu adnoddau adsefydlu yn y gymuned, recriwtio staff ychwanegol a pharhau i ddysgu 

am y dulliau gorau o alluogi pobl i wella. Nododd yr adroddiad hefyd fod gwerth mewn 

integreiddio'r gwasanaethau hyn â'r rhai i bobl â chyflyrau hirdymor eraill a oedd hefyd yn cael 

budd o wasanaeth adsefydlu yn y gymuned. 

Myfyrdodau 

52. Arweiniodd her ddigynsail pandemig COVID-19 at orfod gwneud penderfyniadau â chanlyniadau 

tymor hir yn gyflym ac o dan bwysau eithriadol ar ddechrau'r pandemig. Un enghraifft o hynny 

oedd y penderfyniad i gau ysgolion ym mis Mawrth 2020. Wedi hynny, gwnaed ymdrechion diwyd 

i ddeall effeithiau andwyol y pandemig ar blant a phobl ifanc ac i'w lliniaru. Mae'n amlwg nawr, er 

gwaethaf yr ymdrechion hynny, bod y pandemig wedi cael effaith sylweddol ar y plant a'r bobl 

ifanc mwyaf agored i niwed a difreintiedig. Mae Llywodraeth Cymru yn croesawu ymdrechion 

craffu parhaus yr Ymchwiliad a'r cyfranogwyr craidd er mwyn deall beth y gellid bod wedi'i wneud 

yn well neu'n wahanol yn ystod y pandemig i liniaru effaith ddinistriol y feirws ar blant a phobl 

ifanc a pha welliannau y dylid eu gwneud cyn y pandemig nesaf.   


